
(ярашганлиги муносабати билан жиноят ишини тугатиш тўғрисида)
Тошкент шаҳар жиноят ишлари бўйича Шайхонтоҳур туман суди 
2024 йил 6 сентябрь куни, ўз биносида, очиқ суд мажлисида, судья Т.А.Обидовнинг раислигида, судья ёрдамчиси А.Ж.Умидуллаевнинг котиблигида, томонлардан давлат айбловчиси Шайхонтоҳур тумани прокурорининг ёрдамчиси Ф.Хамроев, гумонланувчи Д.Уразбаев ва ҳимоячиси “Legal Consultant FBJ” адвокатлик бюроси адвокати Ф.Жалилова ҳамда ЖИБ Каттақўрғон туман суди биносидан ВКА режими орқали иштирок этаётган жабрланувчи М.Сатторовнинг иштирокида Ўзбекистон Республикаси ЖКнинг 169-моддаси 1-қисми билан гумонланиб, Ўзбекистон Республикаси ЖКнинг 661-моддаси талабларига асосан судга берилган
20.10.2004 йилда Қорақалпоғистон Республикаси, Элликқаъла туманида туғилган, миллати қорақалпоқ, Ўзбекистон Республикаси фуқароси, маълумоти тугалланмаган олий, Тошкент халқаро молиявий бошқарув ва технологиялар университети 1-босқич талабаси, муқаддам судланмаган, Қорақалпоғистон Республикаси, Элликқаъла тумани, Тошкент МФЙ, Қирққиз кўчаси, 23-уйда доимий рўйхатда туриб, вақтинчалик Тошкент шаҳри Шайхонтоҳур тумани, Хувайдо МФЙ, Бедил кўчаси, 36-уйда истиқомат қилувчи Уразбаев Диёрбек Азат ўғлига нисбатан 1-1003-2401/620-сонли жиноят ишини кўриб чиқиб, суд қуйидагиларни
А Н И Қ Л А Д И:
	Д.Уразбаев ўзганинг мулкини яширин равишда талон-тарож қилиш мақсадида, 2024 йил 28 июнь куни соат тахминан 14:30ларда, Шайхонтоҳур тумани, Ҳувайдо маҳалласи, Бедил кўчаси 36-уйда бўла туриб, ўзи билан биргаликда ижарада яшовчи М.Сатторовга тегишли бўлган 1 дона оқ рангли баҳоси 6.350.000 сўмлик “IPHONE 13 РRО” русумли телефон аппаратини қаровсиз қолдирилганлигидан фойдаланиб, ўғирлаб воқеа жойидан яширинган.
Судда судланувчи Д.Уразбаев айбига тўлиқ иқрорлик билдириб, 2024 йил 28 июнь куни соат тахминан 14:30ларда, Шайхонтоҳур тумани, Ҳувайдо маҳалласи, Бедил кўчаси 36-уй ўзи билан биргаликда ижарада яшовчи М.Сатторовга тегишли бўлган, электр қувватлагичда бўлган 1 дона баҳоси 6.350.000 сўмлик “IPHONE 13 РRО” русумли телефон аппаратини яширин равишда ўғирлаб, Умид исмли дўстига бериб қўйгани, тергов жараёнида жабрланувчининг “IPHONE 13 РRО” русумли телефон аппаратини қайтариб берганлигини, ҳозирда жабрланувчининг унга нисбатан даъвоси йўқлиги, қилмишидан пушаймонлигини, жабрланувчи билан ўзаро ярашганлиги муносабати билан жиноят ишини ярашув асосида ҳаракатдан тугатишни сўради.
Судда жабрланувчи М.Сатторов, Шайхонтоҳур тумани, Ҳувайдо маҳалласи, Бедил кўчаси 36-уйда ижрада туришини, 2024 йил 28 июнь куни соат тахминан 07:00ларда ўзига тегишли бўлган оқ рангли “IPHONE 13 РRО” русумли телефон аппаратини электр қувватлагичга қўйгани, шу куни соат тахминан 14:30ларда телефон аппаратини қўйилган жойда йўқлигини кўриб, “102” хизматига қўнғироқ қилгани, телефон аппаратини тергов жараёнида Д.Уразбаев ўғирлаб кетганини билгани, ҳозирда телефон аппарати ўзига қайтарилганлигини, судланувчи Д.Уразбаевга нисбатан ҳеч қандай моддий ва маънавий даъвоси йўқлигини, ярашув тўғрисидаги аризани ўз хоҳиши билан ёзганлигини, унга бирон-бир таъзиқ бўлмаганлигини, ярашув суд томонидан тасдиқланганидан сўнг келиб чиқадиган ҳуқуқий оқибатларини тушунганлигини маълум қилиб, жиноят ишини тугатишни сўради.
Дастлабки тергов органи томонидан Д.Уразбаевнинг ҳаракати Ўзбекистон Республикаси ЖКнинг 169-моддаси 1-қисми билан тўғри квалификация қилиниб, жиноят иши Ўзбекистон Республикаси ЖКнинг 
661-моддасига асосан судга юборилган.
Ўзбекистон Республикаси ЖКнинг 661-моддасида ушбу Кодекс 
169-моддаси 1-қисмида назарда тутилган жиноятни содир этган шахс ўз айбига иқрор бўлиб, жабрланувчи билан ярашса ва етказилган зарарни бартараф этса, жиноий жавобгарликдан озод этилиши мумкинлиги, Ўзбекистон Республикаси ЖПКнинг 84-моддаси 4-қисмида жабрланувчи Ўзбекистон Республикаси ЖКнинг 661-моддасида назарда тутилган жиноятлар тўғрисидаги ишлар бўйича айбланувчи билан ярашган тақдирда, жиноят иши суд томонидан айблилик ҳақидаги масала ҳал қилинмай тугатилиши мумкинлиги белгилаб қўйилган.
[bookmark: _Hlk103264443]Суд жабрланувчи М.Сатторов ва гумонланувчи Д.Уразбаевнинг ярашув тўғрисидаги аризаларини жиноят иши ҳужжатлари билан ўрганиб чиқиб, томонларнинг жиноят ишини ярашганлик муносабати билан тугатиш ҳақидаги фикрини эшитиб, гумонланувчи Д.Уразбаевнинг айбига тўлиқ иқрорлиги ва етказилган зарарни тўлиқ қоплаганлиги, жабрланувчи М.Сатторовнинг гумонланувчи Д.Уразбаевга нисбатан ҳеч қандай даъвоси йўқлигини, жабрланувчи ва гумонланувчига бирон-бир таъзиқ бўлмаганлиги, ярашув судланувчи ва жабрланувчининг хоҳишлари билан бўлаётганлиги ҳамда Ўзбекистон Республикаси ЖКнинг 169-моддаси 1-қисмида назарда тутилган жиноят ЖКнинг 661-моддасига мувофиқ ярашувга тушишини инобатга олиб, Д.Уразбаевни жиноий жавобгарликдан озод қилиб, жиноят ишини тугатишни лозим топади. 
Суд жабрланувчи М.Сатторовга Ўзбекистон Республикаси ЖПКнинг 583-моддаси 5-қисмига асосан ушбу ярашув суд томонидан тасдиқланганидан сўнг у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтиришни лозим топди.
Ўзбекистон Республикаси ЖПКнинг 84-моддаси 4-қисми, 585, 586-моддаларига амал қилиб, суд
А Ж Р И М    Қ И Л Д И:
[bookmark: _Hlk103264480]Ўзбекистон Республикаси ЖКнинг 169-моддаси 1-қисми билан гумонланган Уразбаев Диёрбек Азат ўғли Ўзбекистон Республикаси ЖКнинг 661-моддасига асосан жиноий жавобгарликдан озод этилсин ва унга оид жиноят иши Ўзбекистон Республикаси ЖПКнинг 84-моддаси 4-қисмига асосан тугатилсин. 
Жабрланувчи М.Сатторовга Ўзбекистон Республикаси ЖПКнинг 
583-моддаси 5-қисми талаблари тушунтирилсин.
Ажрим устидан у чиқарилган кундан эътиборан ўн кунлик муддатда шу суд орқали Тошкент шаҳар судига хусусий шикоят ёки хусусий протест берилиши мумкин.

